
ТАТАР ХАТЫН-КЫЗЛАР МАТБУГАТЫ
     Татар революция матбугаты «Урал» газетасының беренче но​меры чыккан көннән үзенең тарихын башлый. Шушы көннән алып изелгән, хокуксызландырылган татар пролетариаты үзенең корал белән алынырга тиешле теләкләрен матбугатта кычкыра башлады.

     Менә шул көнгә 17 гыйнварда егерме ел тулды. Егерме еллык татар матбугаты тарихы үзенең мөндәриҗәсенә күпьеллык сыйн​фый теләкләре белән капма-каршы булган әллә ничә төрле газета-журналларны да ала.

     Бу газеталарның күбесенең теләге буржуа — вак буржуа теләге:

     -татар милләтен рәзаләттән коткару;

     -милләтебезне-динебезне саклау;

      -милләтебезне тәрәккый иттерү һәм башкалар иде.

     Бу газеталар татар милләтен коткару юлында үзләренчә төрле юллар күрсәттеләр, үзләренең идеологияләрен сеңдерергә тырыш​тылар.

     Ләкин алар арасында үзенең теләге белән бик нык аерылучы татар эшче-крәстияннәрен караңгылыктан, коллыктан коткару юлында туры юл күрсәтүче бердәнбер большевик газетасы бул​са, ул да «Урал» газетасы иде.

     «Урал» газетасы ул - пролетариат сыйныфы газетасы, ул киләчәктә, әлбәттә, бер җиңәчәк пролетариат сыйныфының теләк​ләрен таратырга тырышты, һәм егерме еллык тарихи көрәштә «Урал»ның теләкләре эшкә ашуын күрдек. Егерме ел татар бур​жуасын үзен дә, матбугатын да җимерде.

Без бу мәкаләдә, башка газета-журналларга артык тукталмый, татар хатын-кызлары турында чыккан матбугатка тукталып үтәбез.

     13 нче елга кадәр татар хатын-кызлары өчен аерым газета, жур​нал чыкмады. Ләкин бишенче елдан алып чыга башлаган буржуа, вак буржуа газеталарында хатын-кызларны хиҗабтан азат итү,
хатын-кызларны укыту вә башка шуның кебек мәсьәләләр күп языл​ды. Күп шау-шулар күтәрде. Уральскида чыгып килгән «Фикер»  газетасы хиҗаб мәсьәләләрендә муллаларга карата чын күңелдән сугыш ачты. Шуның аркасында аның тиражы да югары гына күтәрелгән иде. Аңардан башка газеталарда ара-тирә бу хакта мәкаләләр басылгалады. «Урал» газетасы монда да марксизм ниге​зеннән чыгып хатын-кызларның хокуклары, аларның ирләр белән һәр яктан тигез булулары фикере белән алга чыкты. Ләкин кыска гомере аңарда хатын-кызлар турында күп язарга ирек бирмәде.

Соң елларга таба татар хатын-кызларыннан Европа тәрбиясе күргән татар мадмуазельләре, хатын-кыз зыялылары җитештерү шул вакыттагы кайбер буржуа язучыларының идеалы булып китә язды. Моның тәэсире матур әдәбиятта да күренде. Фатих Әмир​хан үзенең романнарында нәфис хәрәкәтле, нәзакәтле, Европа тәрбиясе күргән курсисткалар, сөйләшә, итенә белә торган Мәхбүбәләр тудыру идеалы белән янды.

13 нче елда чыга башлаган «Сөембикә» журналы битләрендә сакаллы хатын язучылар чын милләт хатыны, чын милләт анасы, чын йорт хуҗасы тудыру юлында эшләделәр, «озын кара толым​лы, сихерле күзле, илаһи фәрештә» кебек милли кызларның мил​ли егетләргә булган гыйшык-мәхәббәтләрен матурлап яздылар.

     Хатын-кызны сөяргә, сөелергә, соңыннан шәригатьчә яхшы ана итеп тәрбияләргә тырыштылар.

«Сөембикә» журналы Февраль революциясендә зур бер мәсьәлә итеп «хатын-кызларның мәчеткә йөрү-йөрмәве»н күтәреп чыкты.

     Бу журналның ирләрдән башка буржуа идеологиясе белән янган Багьбостан, Фәхрелбанат Сөләймания, Маһруй Мозаффари кебек хатын-кыз язучылары да җитешкән иде.

     18 нче елда чыга башлаган «Шәрекъ кызы» журналы үзенең идеологиясе, теләкләре, хезмәте белән «Сөембикә»дән аерылма​ды. Бу Русия Мөслимәләре мәркәз бюросы тарафыннан чыгарыл​ган әдәби, иҗтимагый, фәнни, икътисади, сәяси журнал: һәрбер хатынга кирәкле булган тышкы матурлыкларына, җыйнаклыкла​рына хезмәт итте. Революцияне «Илаһым, артык тирәнәймәсә иде!» дип дога белән каршы алды (6 нчы номер).

     Моннан башка 17 нче елда Әстерханда «Азат ханым» дигән бер журнал чыкты. «Сөембикә», «Шәрекъ кызы» журналлары кебек бу журнал да хатын-кызларның хокукларын шәригать ягында чишәргә маташты. “Җәнабе Хакның хатыннарны тәне белән ким яратуында мәгънәви бер сер, бөек хикмәтләр бар” дигәндәй көлке фәлсәфәләр бу журналның битендә күп кенә урын алды.

Октябрь революциясеннән соң 26 нчы елга кадәр татар ха​тын-кызлары өчен аерым газета-журналлар чыкмады.

     Октябрь үзе белән хатын-кызларга хәзергә кадәр бер хөкүмәттә дә булмаган ирек алып килде. Бу ирек Коммунистлар партиясенең юлбашчылыгы астында эшкә ашырылып килә.

Советлар хөкүмәтенең матди хәле хәзергә кадәр татар хатын-кызлары өчен аерым газета-журнал чыгарырга ирек бирмәде. Шулай да татар телендәге һәрбер газета хатын-кызлар мәсьә​ләсенә бик күп урын бирде. Газеталарда аерым «хатын-кыз сәхи​фәләре» чыгып килде һәм дәвам итә. Ләкин хәзерге көндә күтәрелеп килә торган хатын-кызлар хәрәкәте ташкыны аерым сәхифәләргә генә сыярлык түгел. Менә шушы нәрсәләр татар телендә хатын-кызлар өчен аерым журнал чыгару мәҗбүриятен китереп чыгардылар.

     1926 елның августында Татарстан областкомы «каршындагы хатын-кызлар бүлеге «Азат хатын» журналын чыгару чарасына кереште. Хәзерге көндә инде без бу журналның бишенче номеры чыкканын күрәбез. «Азат хатын» журналы үзенең алдына «Сөем​бикә», «Шәрекъ кызы», «Азат ханым» журналлары кебек «милләт аналары» — Европа тәрбиясе күргән татар мадмуазельләре, җанлы шәригать курчаклары җитештерүне куймый.

     «Азат хатын»ның алдына куйган бурычлары башка. Ул эшче-крәстиян хатын-кызларын сәяси тәрбияләүне, хатын-кызлардан ирләр белән хокукта бертигез җәмәгать әгъзалары җитештерү юлында юлбашчылык итүне алдына куя.

     «Азат хатын» - эшче-крәстиян хатын-кызлары журналы. Аның бурычлары аның көндәлек мәсьәләләренә нигезләнгән. «Азат хатын» журналы «Сөембикә» журналлары кебек хатын-кызлар​дан оста аш пешерүче аерым гаилә аналары гына җитештерү юлында эшләми. «Азат хатын»ның беренче һәм алдынгы буры​чы хатын-кызны иске казан, чуен гаиләсеннән җәмәгать эшенә, производствога, икътисади азатлыкка чыгару, аерым кухнялар​ны бетереп, гомуми ашханәләргә күчерү, һәм шуның белән [ул] хатын-кызны ирекле җәмәгать тормышына алып чыгу юлында юлбашчылык итә - моны тирәнәйтәсе генә бар.

     Хәзерге көндә журналга катнашучы эшче-крәстиян хатын-кыз язучыларының саны көннән-көн үсә, тик аларга тәрбия бирергә, аларны оештырырга гына кала. Журнал бу нәрсәне, билгеле, эшләр. Журналның чыгып таралган номерлары үзенең техника​сының матурлыгы белән дә хәзерге көндә чыгып килгән журнал​лардан бик нык аерыла. Тик рәсемнәрен күбәйтәсе, кайбер бүлекләрне киңәйтәсе генә бар. Моның өчен хатын-кыз язучыларның бик нык катнашы кирәк. Журналның бай, матур чыгуы өчен та​гын бер нәрсә кирәк, ул да - журналны тарату, аның басылу са​нын җиде-сигез меңнәргә җиткерү. Бу эшнең 50 процентын гына эшләгәндә дә тулы, бай бер журнал чыгарып булачак.
